47. stjórnarfundur LSE með fulltrúum skógarbændafélaganna og Landsbanka Íslands um kolefnisbindingu í skógum, haldinn í Bændahöllinni 17. júlí 2008 kl. 11:00.

Mættir til fundar: Björn Ármann Ólafsson, María E. Ingvadóttir, Sigurður Jónsson, Þórarinn Svavarsson, Anna Ragnarsdóttir, Sigrún Grímsdóttir, Rafn F. Johnson, Agnes Geirdal, Ásvaldur Magnússon, Björn B. Jónsson, Stefán Á. Jónsson, Edda Kr. Björnsdóttir og Reynir Ásgeirsson. 

Formaður setti fund og bauð fundarmenn velkomna og gaf síðan Birni Jónssyni orðið. Hann skýrði frá því að viðræður hefðu staðið yfir við Landsbanka Íslands um kolefnismál og kvótakaup. Heldur hefur hægt á áhuga aðila um kaup á kolefniskvóta í bili vegna bakslags í efnahagsmálum.

Agnes Geirdal kynnti hugmyndir félags skógarbænda á Suðurlandi um kolefnismarkað, tilgang og markmið. Stofnað verði fyrirtæki með þátttöku t.d. Landsbankans, skógarbænda og ef til vill annarra fjárfesta. Meðal tilgangs þess er að setja á fót markað um kolefniskvóta, miðla upplýsingum, standa að því að unnið verði eftir viðurkenndum reglum um mat á skógum. Það sama á við um vottunarþjónustu. Fyrirtækið mun afla sér tekna með gjaldtöku af þjónustunni. 

Edda spurði um hvað vottunarþjónustu liði. Björn Jónsson kvað þá Mógilsármenn í stakk búna til að veita slíka þjónustu.

Björn Ármann taldi að til greina gæti komið að t.d. 5 fyrirtæki í hlutafélagaformi í eigu bændanna sjálfra myndu höndla með kolefniskvóta til að hámarka arð skógarbænda til að sem minnst færi í milliliði.

Sigurður Jónsson var ekki sammála þessu og taldi að erfitt myndi verða að fjármagna stofnkostnað svona fyrirtækis án þátttöku fjársterkra aðila.

Fundarmönnum varð tíðrætt um vottunina sem slíka enda er hún afar flókið mál, margt ófyrirséð og mikið verk óunnið í þessum efnum. Gagnkvæmt traust þarf að ríkja milli seljenda og kaupenda kolefniskvóta og grundvöllur slíkra viðskipta eru viðurkenndir vottunaraðilar á alþjóðavísu. 

Stjórn LSE beinir þeim tilmælum til aðildarfélaganna að þau tilnefni, hvert fyrir sig, einn fulltrúa í undirbúningsnefnd um kolefnismál. Skal sú tilnefning liggja fyrir innan viku. 

Klukkan 12:35 mættu Ari Skúlason og Pétur Örn Sverrisson frá Landsbanka Íslands. Ari sagði að vottun á kolefnisviðskiptum skipti höfuðmáli og Pétur tók í sama streng. Ari benti t.d. á að stórfyrirtæki á borð við við SAAB og VOLVO sem vilja gera sig gildandi í umhverfismálum, stefna að því að kolefnisjafna alla sína framleiðslu. Ari benti jafnframt á Norske Veritas sem viðurkenndan vottunaraðila. 

María Ingvadóttir spurði um ástæðu fyrir áhuga Landsbankans á þessum málum. Fram kom að Landsbankinn vill hafa góða ímynd útávið í umhverfismálum og sýna samfélagslega ábyrgð í þeim efnum. Björn Ármann spurði um sýn Landsbankans á skógarbændur. Ari sagðist hyggja gott til samstarfs við skógarbændur og taldi þá mundu verða trúverðuga viðskiptaaðila og viðskiptin vænleg til gagnkvæms ábata í framtíðinni. 

Fundurinn samþykkti, að tillögu Maríu, samstarf við Landsbankann og að fulltrúi bankans yrði með í undirbúningsnefndinni. 

Um kl. 13:15 viku þeir Ari og Pétur af fundi.

Nokkrar umræður héldu áfram um þessi mál og fleira og urðu menn sammála um að stefna að öðrum fundi eftir 4 til 5 vikur til að ræða niðurstöðu undirbúningsnefndar.

Fleira ekki tekið fyrir og fundi slitið kl. 13:50.






Reynir Ásgeirsson, ritari  

